ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2023 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՎԵՐԱԲԱՇԽՈՒՄ ԵՎ ՓՈՓՈԽՈՒԹՅՈՒՆՆԵՐ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԴԵԿՏԵՄԲԵՐԻ 29-Ի N 2111-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
Իրավական ակտի անհրաժեշտությունը.
««Հայաստանի Հանրապետության դատական օրենսգիրք» սահմանադրական օրենքում լրացումներ և փոփոխություններ կատարելու մասին» 2022 թվականի դեկտեմբերի 23-ի թիվ ՀՕ-575-Ն ՀՀ սահմանադրական օրենքի. 
1. 3-րդ և 4-րդ հոդվածների համաձայն 2023 թվականի հունվարի 8-ից Երևան քաղաքի առաջին ատյանի ընդհանուր իրավասության դատարանը վերակազմակերպվում է Երևան քաղաքի առաջին ատյանի ընդհանուր իրավասության քրեական և Երևան քաղաքի առաջին ատյանի ընդհանուր իրավասության քաղաքացիական մասնագիտացմամբ դատարանների;
2. 35-րդ հոդվածի համաձայն՝ եթե «Հայաստանի Հանրապետության դատական օրենսգիրք» սահմանադրական օրենքի 165-րդ հոդվածի 1-ին մասով նախատեսված դեպքում դատավորի լիազորությունների կասեցումը տևում է մեկ ամսից ավելի, ապա տվյալ դատավորի փոխարեն դատարանում շարունակում է պաշտոնավարել համապատասխան մասնագիտացման ռեզերվային դատավորը՝ սույն օրենսգրքի 56-րդ հոդվածի 4-րդ մասի կանոններով, իսկ համապատասխան մասնագիտացման ռեզերվային դատավորի բացակայության դեպքում տվյալ դատավորի պաշտոնը համարվում է թափուր;
3. 36-րդ հոդվածի 8-րդ և 11-րդ մասերի համաձայն՝ առաջին ատյանի ընդհանուր իրավասության դատարանի՝ մինչդատական քրեական վարույթի դատական երաշխիքների վարույթները և օպերատիվ-հետախուզական միջոցառումներ իրականացնելու մասին միջնորդություններն ու բողոքները քննող համապատասխան դատավորները ձեռք են բերում ռեզերվային դատավորի կարգավիճակ, իսկ նրանց պաշտոնները համարվում են թափուր:
Վերոնշյալ իրավակարգավորումներով պայմանավորված անհրաժեշտություն է առաջանում.

1. Դադարեցնել Բարձրագույն դատական խորհրդի և ՀՀ դատարանների կողմից իրականացվող «Դատական իշխանության գործունեության ապահովում և իրականացում» 1080 ծրագրի շրջանակներում «Երևան քաղաքի ընդհանուր իրավասության դատարանի բնականոն գործունեության և Երևան քաղաքի ընդհանուր իրավասության դատարանի կողմից դատական պաշտպանության իրավունքի ապահովում» 11007 միջոցառման գործունեությունը և ստեղծել 2 նոր միջոցառում՝ «Երևան քաղաքի առաջին ատյանի ընդհանուր իրավասության քաղաքացիական դատարանի բնականոն գործունեության և Երևան քաղաքի առաջին ատյանի ընդհանուր իրավասության քաղաքացիական դատարանի կողմից դատական պաշտպանության իրավունքի ապահովում» և «Երևան քաղաքի առաջին ատյանի ընդհանուր իրավասության քրեական դատարանի բնականոն գործունեության և Երևան քաղաքի առաջին ատյանի ընդհանուր իրավասության քրեական դատարանի կողմից դատական պաշտպանության իրավունքի ապահովում» անվանումներով:
2. Մինչդատական քրեական վարույթի դատական երաշխիքների շրջանակներում միջնորդություններ և բողոքներ քննող ռեզերվային դատավորի կարգավիճակ ձեռք բերած թվով 14, ինչպես նաև լիազորությունները մեկ ամսից ավել կասեցված թվով 6 դատավորներին վճարել «Հայաստանի Հանրապետության դատական օրենսգիրք» սահմանադրական օրենքի 56-րդ հոդվածի 2-րդ մասով և 165-րդ հոդվածի 2-րդ մասով սահմանված երաշխիքային աշխատավարձ:
Ընթացիկ իրավիճակը և խնդիրները.
1. Երևան քաղաքի առաջին ատյանի ընդհանուր իրավասության դատարանի վերակազմակերպման արդյունքում ստեղծված Երևան քաղաքի առաջին ատյանի ընդհանուր իրավասության քրեական և Երևան քաղաքի առաջին ատյանի ընդհանուր իրավասության քաղաքացիական մասնագիտացմամբ դատարանների բնականոն գործունեության ապահովման նպատակով նորաստեղծ դատարանի աշխատակազմն ավելացել է 10 հաստիքով, որոնց աշխատավարձի տարեկան ֆոնդը կազմում է 58,243.7 հազ դրամ:
2. Մինչդատական քրեական վարույթի դատական երաշխիքների շրջանակներում միջնորդություններ և բողոքներ քննող ռեզերվային դատավորի կարգավիճակ ձեռք բերած թվով 14, ինչպես նաև լիազորությունները մեկ ամսից ավել կասեցված թվով 6 դատավորներին օրենսդրությամբ սահմանված երաշխիքային աշխատավարձի տարեկան ֆոնդի մասով ՀՀ պետական բյուջեից գումարի հատկացման պահանջ է ներկայացվել 190,728.4 հազ դրամ:
3. Մինչդատական քրեական վարույթի դատական երաշխիքների շրջանակներում միջնորդություններ և բողոքներ քննող ռեզերվային դատավորի կարգավիճակի ձեռք բերման արդյունքում նշված գործերը քննվում են առաջին ատյանի ընդհանուր իրավասության դատարանների քրեական մասնագիտացման բոլոր դատավորների կողմից՝ հերթապահության սկզբունքով, ինչի արդյունքում զգալի աճել են հերթապահության համար վճարվելիք գումարները (դատական համակարգին 2023 թվականին հերթապահությունների համար հատկացված գումարի տարբերության չափով՝ 217,860.8 հազ դրամ):


Հիշյալ ծախսերի որոշ մասը ՀՀ 2023 թվականի պետական բյուջեով ՀՀ դատարաններին և Բարձրագույն դատական խորհրդին հատկացված միջոցներից իրականացնելու նպատակով նախագծով նախատեսվում է.

· 2023 թվականի երկրորդ եռամսյակում գնման գործընթացների արդյունքում առաջացած 14,021.0 հազ դրամ տնտեսումն ուղղել ՀՀ կառավարության պահուստային ֆոնդ (46,844.0 հազ դրամ գումարը ՀՀ կառավարության 2023 թվականի հունիսի 1-ի թիվ 866-Ն որոշմամբ արդեն իսկ ուղղվել է ՀՀ կառավարության պահուստային ֆոնդ), 
· ՀՀ դատարանների և Բարձրագույն դատական խորհրդի պահուստային ֆոնդից հատկացնել 50,000.0 հազ դրամ (ներկա պահին ՀՀ դատարանների և Բարձրագույն դատական խորհրդի պահուստային ֆոնդում առկա է շուրջ 277,547.1 հազ դրամ գումար, սակայն <<Գնումների մասին>> ՀՀ օրենքի 15-րդ հոդվածի 6-րդ մասի հիմքով, այսինքն՝ առանց ֆինանսական միջոցներ նախատեսելու, իրականացվել են գնման գործընթացներ, որոնց շրջանակներում կնքվել և կնքման փուլում են գտնվում շուրջ 176.9 մլն դրամի գնման պայմանագրեր: Այսինքն՝ նշվածով պայմանավորված, պահուստային ֆոնդից հիշյալ պայմանագրերի կատարման համար ֆինանսական միջոցներ հատկացնելուց հետո վերջինիս ազատ մնացորդը կկազմի շուրջ 100.6 մլն դրամ, որից 50.0 մլն դրամը կուղղվի հիշյալ ծախսերի ֆինանսավորմանը, իսկ մնացորդ  50.6 մլն դրամը՝ մինչև տարեվերջ դատական համակարգի չնախատեսված ծախսերը հոգալու համար),
· Դատական կարգադրիչների ծառայության կարգադրիչի 10 հաստիքի կրճատման արդյունքում՝ 24,591.3 հազ դրամ աշխատավարձի տարեկան ֆոնդն ուղղվել է վերոհիշյալ ծախսերին,

· Դատավորների և զենք կրելու իրավունք ունեցող դատական կարգադրիչների հատուկ պատրաստականության դասընթացների անցկացման ծախսերի համար նախատեսված միջոցներից 39,912.2 հազ դրամը ուղղել վերոհիշյալ ծախսերին:

Հարկ է նշել, որ Հանրային հեռախոսակապի ծառայությունների մատուցման համար 2013 թվականին գործողության անորոշ ժամկետով <<Վեոն Արմենիա>> ՓԲԸ-ի և Դատական դեպարտամենտի միջև կնքված /CPV-64211100/ ֆիքսված հեռախոսակապի ծառայությունների ձեռքբերման համար գնման ձևը սահմանվում է ՄԱ /Մեկ անձից գնում կատարելու ընթացակարգ/ ընթացակարգը:

Ընդհանուր առմամբ 2022 թվականի դեկտեմբերի 23-ի թիվ ՀՕ-575-Ն ՀՀ սահմանադրական օրենքի 3-րդ, 4-րդ, 35-րդ և 36-րդ հոդվածների պահանջների կատարումը և դատական համակարգի բնականոն գործունեությունն ապահովելու նպատակով անհրաժեշտ 466,832.9 հազ դրամից 128,524.5 հազ դրամը հնարավոր է ֆինանսավորել ՀՀ 2023 թվականի պետական բյուջեով ՀՀ դատարաններին և Բարձրագույն դատական խորհրդին հատկացված միջոցների հաշվին, իսկ տարբերության մասով՝ 338,308.4 հազ դրամը՝ նախատեսվում է իրականացնել 1228 ծրագրի «31001․ Հակակոռուպցիոն կոմիտեի շենքային պայմանների ապահովում» միջոցառմամբ նախատեսված գումարի վերաբաշխմամբ, քանի որ Արդարադատության թաղամասի կառուցման շուրջ քննարկումները շարունակվում են և դեռ վերջնականապես չեն ավարտվել։
Կարգավորման նպատակը և բնույթը.
1. Երևան քաղաքի առաջին ատյանի ընդհանուր իրավասության դատարանի վերակազմակերպման արդյունքում ստեղծված Երևան քաղաքի առաջին ատյանի ընդհանուր իրավասության քրեական և Երևան քաղաքի առաջին ատյանի ընդհանուր իրավասության քաղաքացիական մասնագիտացմամբ դատարանների բնականոն գործունեության ապահովում;
2. Մինչդատական քրեական վարույթի դատական երաշխիքների շրջանակներում միջնորդություններ և բողոքներ քննող ռեզերվային դատավորի կարգավիճակ ձեռք բերած թվով 14, ինչպես նաև լիազորությունները մեկ ամսից ավել կասեցված թվով 6 դատավորներին օրենսդրությամբ սահմանված երաշխիքային աշխատավարձի վճարում;
3. Առաջին ատյանի ընդհանուր իրավասության դատարանների քրեական մասնագիտացման բոլոր դատավորներին մինչդատական քրեական վարույթի դատական երաշխիքների շրջանակներում միջնորդությունների և բողոքների քննման նպատակով իրականացվող հերթապահությունների օրենսդրությամբ սահմանված կարգով գումարների վճարում:
Նախագծի մշակման գործընթացում ներգրավված ինստիտուտները և անձինք.

Որոշման նախագիծը մշակվել է ՀՀ Բարձրագույն դատական խորհրդի կողմից:
Իրավական ակտի կիրարկման դեպքում ակնկալվող արդյունքը.
1. Երևան քաղաքի առաջին ատյանի ընդհանուր իրավասության դատարանի վերակազմակերպման արդյունքում ստեղծված Երևան քաղաքի առաջին ատյանի ընդհանուր իրավասության քրեական և Երևան քաղաքի առաջին ատյանի ընդհանուր իրավասության քաղաքացիական մասնագիտացմամբ դատարանների բնականոն գործունեության ապահովման նպատակով՝ թվով 10 հաստիքային աշխատակիցների աշխատավարձի վճարման ապահովում 58,243.7 հազ դրամ գումարի չափով;
2. Մինչդատական քրեական վարույթի դատական երաշխիքների շրջանակներում միջնորդություններ և բողոքներ քննող ռեզերվային դատավորի կարգավիճակ ձեռք բերած թվով 14, ինչպես նաև լիազորությունները մեկ ամսից ավել կասեցված թվով 6 դատավորներին օրենսդրությամբ սահմանված երաշխիքային աշխատավարձի վճարում 190,728.4 հազ  դրամ գումարի չափով;
3. Առաջին ատյանի ընդհանուր իրավասության դատարանների քրեական մասնագիտացման բոլոր դատավորներին մինչդատական քրեական վարույթի դատական երաշխիքների շրջանակներում միջնորդությունների և բողոքների քննման նպատակով իրականացվող հերթապահությունների օրենսդրությամբ սահմանված կարգով հաշվարկված գումարների վճարում շուրջ 217,860.8 հազ դրամի չափով:
Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.

Նախագծով նախատեսված վերաբաշխման արդյունքում ՀՀ պետական բյուջեի հաշվին ֆինանսական միջոցների վերականգնման, ինչպես նաև լրացուցիչ ֆինանսական միջոցների անհրաժեշտություն կառաջանա։
«Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թթ. Ծրագիր, ոլորտային և/կամ այլ ռազմավարություն».
Նախագիծը չի բխում որևէ ռազմավարական փաստաթղթից: 
Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.

Այլ իրավական ակտերում փոփոխություններ և/կամ լրացումներ կատարելու անհրաժեշտություն չի առաջանում:
Այլ տեղեկություններ.

Չկան

